
BANK TIZIMINI 
TRANSFORMASIYA 
QILISH SHAROITIDA TIJORAT 
BANKLARINING 
BARQARORLIGINI TA’MINLASH

Shomurodov Ravshan Tursunkulovich 

Annotatsiya: Bank tizimini transformasiya qilish sogʻlom raqobat muhitini shakllantirish asosida 
tijorat banklari faoliyatining barqarorligini ta'minlash imkonini berishi kerak. Buning uchun esa, 
transformasiya jarayonlarining samaradorligini ta'minlash talab etiladi.

Maqolada Oʻzbekiston bank tizimidagi transformasiya jarayonlarini takomillashtirish orqali tijorat 
banklarining barqarorligini oshirishga qaratilgan ilmiy takliflar va amaliy tavsiyalar ishlab chiqilgan.

Kalit so‘zlar: bank tizimi, tijorat banklari, transformasiya, bank tizimi barqarorligi.

Abstract: Transformation of the banking system should provide an opportunity to ensure the stability 
of the banking system on the basis of creating a healthy competitive environment. For this, it is 
necessary to ensure the effectiveness of the transformation processes.

This article develops scientific proposals and practical recommendations aimed at increasing the 
sustainability of commercial banks by improving the transformation process in the banking system 
of Uzbekistan.

Keywords: banking system, commercial banks, transformation, stability of the banking system.

Аннотация: Трансформация банковской системы должны дать возможность обеспечение 
стабильности деятельности банковской системы на осонове создания здоровой конкурентной 
среды. Для этого, портебуется обеспечение эффективности процессов трансформации.

В данной статье разработаны научные предложения и практические рекомендации, 
направленные на повышение устойчивости коммерческих банков путем совершенствования 
процесса трансформации в банковской системе Узбекистана.

Ключевые слова: банковская система, коммерческие банки, трансформация, стабильность 
банковской системы.

K I R I S H
Oʻzbekiston Respublikasi Prezidentining 2020-yil 12-maydagi 5992-sonli Farmoni bilan 

tasdiqlangan 2020-2025 yillarga moʻljallangan Oʻzbekiston Respublikasining bank tizimini isloh 
qilish strategiyasida mamlakat bank tizimini transformasiya qilish orqali tijorat banklari faoliyatining 
barqarorligini ta’minlash bilan bogʻliq boʻlgan quyidagi dolzarb vazifalar oʻz aksini topgan:

– banklarning davlat resurslariga qaramligini pasaytirish;
– bank xizmati koʻrsatishni modernizasiya qilish;
– banklarning samarali infratuzilmasini yaratish va faoliyatini avtomatlashtirish;
– banklar faoliyatiga xos boʻlmagan funksiyalarni bosqichma-bosqich bekor qilish;
– kredit portfeli va tavakkalchiliklarni boshqarish sifatini yaxshilash;
– kreditlash hajmlarining moʻ’tadil oʻsishiga amal qilish;
– muvozanatlashgan makroiqtisodiy siyosat yuritish;
– banklarda korporativ boshqaruvni takomillashtirish va xalqaro amaliy tajribaga ega boʻlgan 

menejerlarni jalb qilish;
– moliyaviy tavakkalchiliklarni baholash uchun texnologik echimlarni tatbiq etish;
– bank ishining zamonaviy standartlarini, axborot texnologiyalari va dasturiy mahsulotlarni joriy 

etish;
– banklardagi davlat aksiyalari paketini zarur tajriba va bilimga ega boʻlgan investorlarga tanlov 

asosida sotish [1].
Bu esa, oʻz navbatida, Oʻzbekiston bank tizimini transformasiya jarayonini va uning tijorat 

banklarining barqarorligiga ta’siri masalasini ilmiy asosda tadqiq qilish zaruriyatini yuzaga keltiradi.

M A V Z U G A  O I D  A D A B I Y O T L A R  S H A R H I
Xorijlik iqtisodchi olim O.Golikovaning (2018) xulosasiga koʻra, innovasion axborot 

texnologiyalarini yuzaga kelishi va tez takomillashishi oʻzida nafaqat yangi istiqbollarni, balki, oldini 
olish yoki minimallashtirish talab etiladigan  oldinlari ma’lum boʻlmagan tahdidlar va xavfsizlik risklarini 
namoyon etadi [2].

Bir guruh iqtisodchi olimlarning fikriga koʻra, hozirgi davrda tijorat banklarining xodimlari ham, 
kompaniyalarning xodimlari ham akkreditiv orqali import toʻlovlarini amalga oshirish jarayonidagi 
muammolarni aniq bilishadi. Masalan,  tashqi savdo shartnomasida koʻrsatigan summadan kam 
boʻlgan summaga tovarlarni joʻnatish, shartnomada belgilangan sifat koʻrsatkichlariga javob 
bermaydigan tovarlarni joʻnatish, joʻnatilgan bitta partiya tovarga bir nechta invoys yozish, xabar 
beruvchi bankning xodimlari tomonidan tovar hujjatlaridagi xatoliklarni payqamaslik [3].

Xorijlik iqtisodchi olimlardan Yu.Savinova va T.Masyukovalar (2014) xulosa qiladilarki, elektron 
toʻlovlarni amalga oshirishda jismoniy va yuridik shaxslar tomonidan foydalaniladigan elektron 
raqamli imzoga alohida e’tibor qaratiladi. Mazkur elektron raqamli imzo toʻlov hujjatiga yuridik kuch 
beradi va imzoni  muhr bilan tasdiqlanishi muhim ahamiyat kasb etadi [4].

Iqtisodchi olimlardan biri E.Shakirovaning (2013) xulosasiga koʻra, bankning toʻlov majburiyati 
(Bank Payment Obligation) resipient bankning (Obligor Bank) chaqirib olinmaydigan majburiyati 
boʻlib, toʻlov summasini xabar beruvchi bankka oʻtkazib berilishini kafolatlaydi, biroq, hujjatlarni 
solishtirganda nomuvofiqlar boʻlmasligi lozim [5].

Ta’kidlash joizki, blokcheyn texnologiyasi koʻproq qimmatli qogʻozlar bozorida amalga oshiriladigan 
birja savdolarida keng qoʻllanilmoqda. Jumladan, yuqori texnologiyali kompaniyalarning aksiyalarini 
savdosiga ixtisoslashgan NASDAQ birjasi blokcheyn texnologiyasini qoʻllash boʻyicha bir-nechta 
tajribani amalga oshirdi, London fond birjasi boʻlgan LSE va Yaponiya birjalarini birlashtiruvchi JEG 
kompanyasi ham blokcheyn texnologiyasini qoʻllash boʻyicha tajribalar oʻtkazmoqda [6].

Taniqli xorijlik iqtisodchi olim V.Usoskinning (2019) xulosasiga koʻra, moliya tizimining 
liberallashtirilishi munosabati bilan taraqqiy etgan mamlakatlarning bank xizmatlari amaliyotida 
yuzaga kelgan oʻzgarishlar, xususan, nobank moliya institutlarining an’anaviy bank operasiyalari 
boʻlgan pullik hisob-kitoblar, firmalarni qisqa muddatli kreditlash, kredit kartalari bilan operasiyalarni 
amalga oshirish, joriy hisobraqamlarni yuritish, jamgʻarmalarni qabul qilish operasiyalarini amalga 

oshirishni boshlagani, yirik konglomeratlar va ixtisoslashgan moliya muassasalarining tijorat banklari 
uchun shugʻullanish ta’qiqlangan operasiyalarni amalga oshirayotganligi tijorat banklarining moliya 
bozorlaridagi nufuziga nisbatan salbiy ta’sirni yuzaga keltirdi [7].

Xorijlik iqtisodchi olim S.Kumok rahbarligidagi (1996) bir guruh iqtisodchi olimlarning xulosasiga 
koʻra, “hozirgi davrda kapitalga toʻgʻri keladigan foyda me’yorini kapitalning etarliligini kamaytirish 
hisobiga oshirishning amalda iloji yoʻq. Qattiq raqobat va kredit resurslarining qimmatlashishi 
kapitalning aktivlarga nisbatan optimal darajasiga erishish imkonini bermaydi. Shuning uchun jami 
kapitalga toʻgʻri keladigan foyda me’yorini oshirishning bosh zaxirasi boʻlib, aktivlarning qaytimi 
darajasini oshirish hisoblanadi” [8].

Mahalliy iqtisodchi olim F.Xolmamatov (2023) doktorlik dissertasiyasi ustida ishlash jarayonida 
Oʻzbekiston bank tizimining barqarorligini ta’minlash bilan bogʻliq boʻlgan bir qator dolzarb muammolarni 
(banklarning kapital bazasining mustahkam emasligi, kapitalning diversifikasiya darajasining yuqori 
emasligi, kapitalni boshqarish samaradorligi sifatining pastligi, bank tizimi likvidliligi koʻrsatkichining 
barqaror emasligi va katta diapazonda oʻzgarishi, likvidlilik riskining samarali boshqarish tizimining 
talab darajasida emasligi) aniqlagan [9].

Mahalliy iqtisodchi olimlardan biri B. Berdiyarovning (2020) xulosasiga koʻra, tijorat banklari 
birlamchi zaxiralarining oʻsish sur’atini depozitlarning oʻsish sur’atidan ortda qolmasligini ta’minlash, 
yuqori likvidli aktivlarning jami aktivlar hajmidagi salmogʻining barqaror darajasiga erishish, 
hukumatning qimmatli qogʻozlariga qilingan investisiyalarning jami aktivlar hajmidagi salmogʻining 
nisbatan yuqori va barqaror darajasini ta’minlash orqali tijorat banklarining joriy likvidliligini ta’minlash 
lozim [10].

T A D Q I Q O T  M E T O D O L O G I YA S I
Tadqiqotning maqsadi Oʻzbekiston bank tizimidagi transformasiya jarayonlarini takomillashtirish 

orqali tijorat banklarining barqarorligini oshirishga qaratilgan ilmiy taklif va amaliy tavsiyalar ishlab 
chiqishdan iborat. Tadqiqot ob’ekti boʻlib, ATB “Sanoatqurilishbank” olinga, tadqiqotning predmeti 
esa, Oʻzbekiston bank tizimidagi transformasiya jarayonlarini takomillashtirish jarayonida yuzaga 
keladigan moliyaviy munosabatlar hisoblanadi.

Tadqiqot metodologiyasi umumiy ilmiy va qiyosiy tahlil metodlriga asoslangan. Tadqiqotning 
axborot bazasi boʻlib Oʻzbekiston Respublikasi Markaziy bankining rsmiy statistik ma’luotlari va tijorat 
banklarining moliyaviy hisobotlari hisoblanadi.

T A H L I L  V A  N A T I J A L A R
Oʻzbekiston Respublikasi Markaziy bankining rasmiy ma’lumotiga koʻra, 2023 yilda mamlakat 

bank tizimini transformasiya qilish boʻyicha quyidagi muhim tadbirlar amalga oshirildi:
- 2023 yilda bank tizimini isloh qilish doirasida davlat ishtirokidagi banklarni transformasiya 

qilish va ularda zamonaviy korporativ boshqaruv tizimini joriy etishga qaratilgan ishlar bilan bogʻliq 
qonunchilik hujjatlarini takomillashtirish ishlari davom ettirildi. Jumladan, bank ustav kapitalining eng 
kam miqdorini 2025 yilning 1 yanvariga qadar 100 mlrd soʻmdan 500 mlrd. soʻmgacha bosqichma-
bosqich oshirib borishni nazarda tutuvchi oʻzgartirishlar “Banklar va bank faoliyati toʻgʻrisida”gi 
Qonunga kiritildi;

- 2023 yilda davlat ishtirokidagi korxonalar, shu jumladan, tijorat banklarining moliyaviy barqarorligi, 
investisiyaviy jozibadorligi hamda operasion samaradorligini oshirish, xususiylashtirishga tayyorlash 
va bank tizimiga strategik investorlarni jalb qilish borasida “Oʻzsanoatqurilishbank” ATBning moliyaviy 
barqarorligini mustahkamlash va xususiylashtirishni jadallashtirishga oid qoʻshimcha chora-tadbirlar 
toʻgʻrisida Oʻzbekiston Respublikasi Prezidentining tegishli qarorlari qabul qilindi;

- “Ipoteka-bank” ATIBdagi davlat ulushining kamayishi, tijorat banklarining kapitallashuv 
darajasining oshirilishi hamda bank xizmatlari bozoriga 3 ta yangi bankning kirib kelishi jami bank 
sektori aktivlaridagi davlat ulushini 2022 yildagi 78 foizdan 68 foizgacha, jami bank kapitalidagi 
ulushini esa 78 foizdan 65 foizgacha pasayishiga xizmat qildi. 2023 yilda Vengriyaning “OTP Bank” 

banki tomonidan “Ipoteka-bank” ATIBning Oʻzbekiston Respublikasi Iqtisodiyot va moliya vazirligiga 
tegishli aksiyalarining 75 foizi sotib olindi;

- “Mikrokreditbank” ATB tomonidan gʻaznachilik operasiyalarini amalga oshirish boʻyicha 
Germaniyaning “Raiffeisen bank” hamda “ODDO BHF” banklari bilan hamkorlik oʻrnatildi. Shuningdek, 
“Mikrokreditbank” ATBning “Moliyaviy menejment va gʻaznachilik funksiyalari (CFO & Treasury)” 
yoʻnalishi “PricewaterhouseCoopers (PwC)” xalqaro auditorlik tashkiloti ishtirokida xalqaro standartlar 
va tajribalar asosida transformasiya qilindi;

- “Asakabank” AJda operasion samaradorlikni oshirish maqsadida “KPMG Tax and advisory” 
tashkiloti tomonidan bankning bosh ofisi va bir nechta filiallari samaradorligi baholanib, olingan 
natijalar asosida bankning tashkiliy tuzilmasi qayta koʻrib chiqildi;

- AT “Aloqabank” aksiyalarini fond birjasida birlamchi ommaviy joylashtirish (IPO) boʻyicha 
“Portfolio Investments” MChJ anderrayter sifatida tanlab olindi [11].

1- jadval. ATB “Sanoatqurilishbank”ning regulyativ kapitali miqdori va passivlar hajmidagi salmogʻi 1.

Koʻrsatkichlar 
Yillar

2019 2020 2021 2022 2023

Regulyativ kapitalning miqdori, 
mlrd. soʻm 6 246 6 704 7 700 7 828 8 728

Regulyativ kapitalning pasivlar 
hajmidagi salmogʻi, % 17,9 13,7 13,6 12,2 11,7

1-jadval ma’lumotlaridan yaqqol koʻrinidiki, birinchidan,  Sanoatqurilishbankning regulyativ 
kapitalining miqdori 2017-2023 yillarda oʻsish tendensiyasiga ega boʻlgan; ikkinchidan, 
Sanoatqurilishbankning regulyativ kapitalining passivlar hajmidagi salmogʻi 2019-2023 yillarda 
pasayish tendensiyasiga ega boʻlgan. 

Tijorat banklari depozit bazasining etarliligi tijorat banklarining raqobatbardoshliligini tavsiflovchi 
asosiy koʻrsatkichlardan biri hisoblanadi. Xalqaro bank amaliyotida tijorat banklari depozit bazasining 
etarliligini baholashda Xalqaro tiklanish va taraqqiyot bankining ekspertlari tomonidan ishlab chiqilgan 
metodikadan keng foydalaniladi. Mazkur metodikaga koʻra, tijorat bankining depozit bazasining 
etarliligini aniqlash uchun transaksion depozitlar summasi jami depozitlar summasiga boʻlinadi va 
olingan natija 100 foizga koʻpaytiriladi.

Dunyo bank amaliyotida tijorat banklari depozit bazasining etarliligini baholashda keng 
qoʻllanilayotgant yana bir metodika mavjud boʻlib, u AQSh bank nazorati organlari tomonidan ishlab 
chiqilgan . Ushbu metodika boʻyicha tijorat bankining depozit bazasining etarliligini aniqlash uchun 
barqaror depozitlar summasi jami depozitlar summasiga boʻlinadi va olingan natija 100 foizga 
koʻpaytiriladi. Ushbu koʻrsatkichning eng past me’yoriy darajasi 75 foizni tashkil etidi. Bunda, barqaror 
depozitlarga quyidagilar kiradi:

- muddatli depozitlar;
- jamgʻarma depozitlar;
-transaksion depozitlarning kamaymaydigan qoldigʻi, ya’ni barqaror qoldigʻi.
Tijorat banki depozit bazasining etarli boʻlishi uning ssuda kapitallari bozoridagi mavqeini 

koʻrsatuvchi oʻziga xos indikator hisoblanadi.

1	  Жадвал муаллиф томонидан Саноатқурилишбанкнинг молиявий ҳисоботлари маълумотлари асосида тузилган.

1- rasm. Sanoatqurilishbankda talab qilib olinguncha depozitlarning jami depozitlardagi salmogʻi , foizda 
(har bir moliyaviy yilning 31 dekabr sanasiga).

1-rasmdan koʻrinadiki, Sanoatqurilishbankda talab qilib olinguncha depozitlarning jami 
depozitlardagi salmogʻi 2023 yilda 2019 yilga nisbatan sezilarli darajada pasaygan, lekin tahlil davrida 
depozit bazaning etarliligi ta’minlanmagan.

2- jadval. Oʻzbekiston Respublikasi tijorat banklarining muammoli kreditlari 2

Koʻrsatkichlar 
Yillar

2019 2020 2021 2022 2023
Muammoli kreditlarning miqdori, mlrd. soʻm 3169 5785 16974 13992 16621

Muammoli kreditlarning brutto kreditlar 
hajmidagi salmogʻi, % 1,5 2,1 5,2 3,6 3,5

	
2-jadval ma’lumotlari quyidagi xulosalarni shakllantirish imkonini beradi:
- respublikamiz tijorat banklarining muammoli kreditlarini miqdori 2017-2021 yillarda oʻsish 

tendensiyasiga ega boʻlgan. Buning ustiga, muammoli kreditlarning miqdori 2023 yilda 2017 yilga 
nisbatan yuqori sur’atda (12,5 barobar) oʻsgan. Bu esa, tijorat banklarining raqobatbardoshligini 
ta’minlash nuqtai-nazaridan salbiy holat hisoblanadi;

- mamlakat tijorat banklari kreditlarining umumiy hajmida muammoli kreditlarning salmogʻi 2017-
2021 yillarda oshish tendensiyasiga ega boʻlgan. Buning ustiga, mazkur koʻrsatkichning darajasi 
2023 yilda 2017 yilga nisbatan yuqori sur’atda (2,3 foizli bandga) oshgan. Bu esa, tijorat banklarining 
raqobatbardoshligini ta’minlash nuqtai-nazaridan salbiy holat hisoblanadi.

X U L O S A  V A  T A K L I F L A R
Tadqiqot jarayonida mamlakat bank tizimining transformasiyasi jarayonida tijorat banklarining 

barqarorligini ta’minlash boʻyicha quyidagi ilmiy- nazariy va amaliy natijalarga erishildi:
Birinchidan, mamlakat bank tizimining transformasiyasi jarayonida tijorat banklarining 

barqarorligini ta’minlash boʻyicha quyidagi xulosalarni shakllantirdik:

2	 Жадвал муаллиф томонидан Ўзбекистон Республикаси Марказий банкининг расмий статистик маълумотлари асосида 
тузилган.

- taraqqiy etgan mamlakatlarda bank tizimini transformasiya qilish sharoitida tijorat banklarining 
barqarorligini ta’minlash borasidagi borasidagi amaliy ahamiyatga molik boʻlgan va oʻrganishga 
arziydigan ijobiy tajriba boʻlib, Bazel qoʻmitasining bank nazorati boʻyicha yangi talablarini (Bazel-III) 
amaliyotga toʻliq joriy etilganligi hisoblanadi;

- sof barqaror passivlar me’yorining iqtisodiy mohiyati aktivlar va passivlar oʻrtasidagi miqdoriy 
mutanosiblikni ta’minlanishida namoyon boʻladi. Ushbu me’yorning ahamiyati shundaki, aktivlar va 
passivlar oʻrtasidagi miqdoriy mutanosiblikni ta’minlanmasligi tijorat bankining likvidliligiga nisbatan 
kuchli salbiy ta’sirni yuzaga keltiradi va balanslashmagan likvidlilik muammosini chuqurlashishiga 
olib keladi;

- tijorat banklarining oddiy aksiyalarining investision jozibadorligini ta’minlash orqali ularning 
bozor baholarini yuqori boʻlishiga erishishning asosiy sharti boʻlib,  dividend siyosatini takomillashtirish 
hisoblanadi;

- tijorat banklarida dividendlar toʻlash koeffisientining turli davrlarda turlicha oʻzgarishi banklar 
sof foydasining oʻzgaruvchan ekanligi bilan izohlanadi, shuningdek, kreditlar va depozitlar bozorida 
raqobatning kuchayishi yirik tijorat banklarining sof foydasini brutto aktivlarga nisbatan darajasini 
pasayishiga olib keladi; uchinchidan, yirik tijorat banklarida taqsimlanmagan foydani salbiy oʻsish 
sur’atlariga ega boʻlishi tashqi manbalardan resurslar jalb qilishning zarurligidan guvohlik beradi.

Ikkinchidan, davlat dasturlari bilan amalga oshiriladigan ishlarni bankning Operasion blokiga 
oʻtkazish, anderrayting va loyihalarni moliyalashtirish departamentini biznesning turlari boʻyicha 
yoʻnalishlarga ajratish orqali bankning tashkiliy-funksional tuzilmasining samaradorligini oshirishning 
maqsadga muvofiqligi asoslab berildi. Bu esa, Sanoatqurilishbankda davlat dasturlari bilan ishlash 
boshqarmasining asosiy funksiyasini Markaziy bankka hisobotlar tayyorlash va kreditlarni maqsadli 
ishlatilishini monitoring qilish bilan cheklanib qolganligi bilan izohlanadi. Bunda, davlat dasturlari bilan 
amalga oshiriladigan ishlarni bankning Operasion blokka oʻtkazilgandan keyin mazkur funksiyalar 
saqlanib qolishi e’tirof etildi. Bunday sharoitda front-ofisni emas, balki bek-ofisni faoliyatini kuchaytirish 
lozim boʻladi.

Fikrimizcha, mamlakat bank tizimining transformasiyasi jarayonida tijorat banklarining 
barqarorligini ta’minlash uchun quyidagi tadbirlarni amalga oshirish lozim:

1. Tijorat banklari sof foydasining brutto aktivlarga nisbatan yuqori va barqaror darajasini ta’minlash 
uchun tasniflangan kreditlar tarkibini yaxshilash orqali kreditlar boʻyicha zaxira ajratmalarining past 
va barqaror darajasini ta’minlash, yalpi daromad bilan daromad keltiradigan aktivlarning oʻsish 
sur’atlari oʻrtasidagi mutanosiblikni ta’minlash, tijorat banklarining qimmatli qogʻozlar bilan amalga 
oshiriladigan investision operasiyalarini rivojlantirish orqali ularning foizli daromadlari miqdorini 
koʻpaytirish, foizli daromadlarning oʻsish sur’ati bilan foizli xarajatlarning oʻsish sur’ati oʻrtasidagi 
mutanosiblikni ta’minlash kerak.

2. Tijorat banklarida sof pul oqimining barqarorligini ta’minlash uchun, birinchidan, tranzaksion 
depozitlarning faqat kamaymaydigan qoldigʻidan kredit operasiyalari va investision operasiyalarni 
moliyalashtirish manbai sifatida foydalanish zarur; ikkinchidan, kreditlardan olinadigan foizli 
daromadlar bilan depozitlarga toʻlanadigan foizlar oʻrtasidagi, uchinchidan, kreditlardan olinadigan 
foizli daromadlar bilan banklararo kreditlarga toʻlanadigan foizlar oʻrtasidagi miqdoriy mutanosiblikni 
ta’minlash lozim.

Shuni e’tiborga olish lozimki, xorijiy banklardan va xalqaro moliya institutlaridan olingan xalqaro 
kreditlarning katta qismi suzuvchi stavkada boʻlganligi sababli ular boʻyicha foizli xarajatlarni aniq 
belgilab olishning iloji yoʻq. Shu sababli, mazkur kreditlar boʻyicha foiz toʻlovlari miqdorini rejalashtirish 
uchun etakchi valyutalardagi kreditlarning foiz stavkalarini oʻzgarishi boʻyicha ekspertlar tomonidan 
qilingan prognozlardan foydalanish maqsadga muvofiq boʻladi.

Foydalanilgan adabiyotlar roʻyxati
1.	 Ўзбекистон Республикаси Президентининг 2020 йил 12 майдаги ПФ-5992-сонли “2020-

2025 йилларга мўлжалланган Ўзбекистон Республикасининг банк тизимини ислоҳ қилиш 
стратегияси тўғрисида”ги фармони//ҚҲММБ:06/205992/0581-сон. 13.05.2020 й.

